
   Ăçталла вĕçетĕр пĕр канмасăр,

Пĕлĕтсем, шур тĕклĕ кайăксем...

Арпашатăр, кирлĕ çул тупмасăр,

Шухăшсем, тем тĕрлĕ шухăшсем.



Хăш чухне çӳле вĕçсе каятăр,

Тепĕр чух анатăр çĕр çине.

Хамăра та ăмăрт пек туятпăр,

Вĕçтерсе инçе шухăшсене.



Шухăш кăна мар иккен çунатлă,

Чун-чĕре çунатлă кайăк пек.

Ун çуначĕ чăнласах хăватлă,

Пит çӳле вĕçет пĕчĕкренпех.



Чăнласах та шухăшпа çитетпĕр

Уçлăха та тĕрлĕ тĕнчене.

Мĕн шухăшлани, туссем, пĕлетпĕр,

Тăрăшсассăн йăлт пулассине.



Шухăш, шухăш, эсĕ — шухă кайăк,

Сан хӳрӳ ытла та пит кĕске.

Санпала вĕçмешкĕн питĕ лайăх,

Таврăнмашкăн çеç пит йывăр-çке.



Çилхăван ут пек часрах тытасчĕ

Тĕрлĕ шухăша çăвархласа.

Вĕсене асамлă вăй парасчĕ,

Тăванах та халăха савса.



Ăçталла вĕçетĕр пĕр канмасăр,

Пĕлĕтсем, шап-шурă кайăксем.

Ан тертленĕр кирлĕ çул тупмасăр,

Шухăшсем, тем тĕрлĕ шухăшсем.

